
�� 1990-cı il yanvarın 15-də Azərbaycan SSR Ali 
Soveti Rəyasət Heyətinin sədri Elmira Qafarova Moskva 
şəhərində ezamiyyətdə ikən Azərbaycan SSR Ali Soveti 
Rəyasət Heyətinin qeyri-qanuni iclasında yetərsay 
olmadığı halda, Azərbaycan Kommunist Partiyası Mərkəzi 
Komitəsinin birinci katibi Əbdürrəhman Vəzirovun təkidi 
ilə qəbul edilmiş qərarda Azərbaycanda fövqəladə vəziyyətin 
tətbiq edilməsinə razılıq verilmişdir. Bu, bir daha təsdiq edir 
ki, 20 Yanvar faciəsi qabaqcadan planlaşdırılmış cinayət 
aktıdır. 

Qoşunların şəhərə qanunsuz 
yeridilməsi nəticəsində Bakıda və 
respublika rayonlarında 132 nəfər 
öldürülmüş, 744 nəfər yaralanmış, 
841 nəfər qanunsuz həbs olunmuş-
dur. Hərbi qulluqçular tərəfindən 
200 ev və mənzil, 80 avtomaşın, 
o cümlədən təcili yardım maşın-
ları, yandırıcı güllələrin törətdiyi 
yanğın nəticəsində dövlət əmlakı 
və şəxsi əmlak məhv edilmişdir. 
Həlak olanların arasında qadınlar, 
uşaqlar və qocalar, həmçinin təcili 
yardım işçiləri və milis nəfərləri 
olmuşdur. SSRİ Konstitusiyası, 
Azərbaycan SSR Konstitusiyası 
kobudcasına pozulmuş, Azərbaycan 
Respublikasının suveren hüquqları 
tapdalanmışdır. Qabaqcadan düşü-
nülüb hazırlanmış bu təcavüzkarlıq 
aksiyası Azərbaycan xalqının de-
mokratiya və milli azadlıq uğrunda 
mübarizəsini boğmaq, ona mənəvi 
zərbə vurmaq məqsədi daşımışdır.

Fövqəladə vəziyyətin tətbiqi 
əhaliyə elan olunanadək hərbi 
qulluqçular 82 nəfəri amansızcasına 
qətlə yetirmiş, xeyli adamı yarala-

mışdılar. 
Hüquqi əsası olmadan Bakıda 

fövqəladə vəziyyət elan edilməsi, 
Silahlı Qüvvələrin şəhərə soxulub 
heç bir müqavimətlə üzləşmədən 
ağır texnika və məhvedici silahlar 
vasitəsilə dinc əhaliyə qəddarcasına 
divan tutması Azərbaycan xalqına 
qarşı ağır dövləti cinayət idi. Bu 
cəza tədbiri şüurlu surətdə plan-
laşdırılmış və vəhşicəsinə həyata 
keçirilmişdir. 

Yanvarın 19-da hərbi 
əməliyyatın növbəti mərhələsi 
kimi Azərbaycan Televiziyasının 
enerji bloku partladılmış, respublika 
televiziyası və radiosunun verilişləri 
tamamilə kəsilmişdir. Faciə baş 
verən gündən isə digər kütləvi 
informasiya vasitələrinin fəaliyyəti 
dayandırılmış, xalq informasiya 
almaq hüququndan məhrum edil-
mişdir. Planlaşdırılmış bu cinayət 
əməliyyatını həyata keçirmək üçün 
yüksək rütbəli hərbçilər Bakıya 
gəlmişdilər.

20 Yanvar hadisələri ərəfəsində 
Sovet İttifaqı Kommunist Partiyası-

nın rəhbərliyinin xalqın, mənafeyinə 
zidd olan siyasəti, Azərbaycanın 
suverenliyi və ərazi bütövlüyünə 
qarşı mərkəzin, şəxsən Mixail Qor-
baçovun qərəzli mövqeyi geniş xalq 
kütlələrinin qəzəbinə səbəb olmuşdu. 
Xalq arasında Azərbaycan Kom-
munist Partiyası Mərkəzi Komitəsi, 
onun birinci katibi Əbdürrəhman 
Vəzirovun fəaliyyəti də kəskin 
etirazlar doğurmuşdu. Azərbaycan 

rəhbərləri öz yarıtmaz fəaliyyəti ilə 
xalqla hakimiyyət arasında keçilməz 
uçurum yaratmışdılar. Məhz həmin 
dövrdə bir neçə ay Bakıda və respub-
likamızın digər şəhər və rayonlarında 
keçirilmiş izdihamlı mitinqlərdə 
Azərbaycan rəhbərliyinin istefası 
tələb olunurdu. Cəmiyyətdə yaran-
mış qarşıdurmanın siyasi yollarla 
tənzimlənməsi üçün Azərbaycan 
SSR-in rəhbərliyi mövcud imkanlar-
dan istifadə etmədi. Bir çox taleyüklü 
məsələnin həllində Azərbaycan 
rəhbərliyi aciz olmuş, nəticədə res-
publikada kəskin hakimiyyət böhranı 
yaranmışdı.

Keçmiş SSRİ Konstitusiyasının 
119-cu maddəsinin 14-cü bəndinin 
və Azərbaycan SSR Konstitusiya-
sının 71-ci maddəsinin tələblərinin 
pozulması ilə qəbul edilmiş “Bakı 
şəhərində fövqəladə vəziyyətin 
tətbiq edilməsi haqqında” SSRİ Ali 
Soveti Rəyasət Heyətinin fərmanı 
və bu fərmanın artıq fövqəladə 
vəziyyət tətbiq ediləndən və yüzlərlə 
insanın qanı axıdılandan sonra elan 
edilməsi həmin hərbi-siyasi aksi-
yanın Sovet İttifaqı Kommunist 
Partiyasının rəhbəri, şəxsən Mixail 
Qorbaçov tərəfindən Azərbaycan 
xalqına qarşı törədilmiş cinayət və 
açıq təcavüz olduğunu təsdiq edir.

Respublikamız üçün belə bir 
faciəli gündə Azərbaycan Kommu-
nist Partiyası Mərkəzi Komitəsinin 
birinci katibi Əbdürrəhman 
Vəzirov xalqa qarşı xəyanətkarlıq 

yolu tutaraq, öz iş yerində olmaq 
əvəzinə, yanvarın 21-də yalnız şəxsi 
təhlükəsizliyini təmin etmək üçün 
gizli şəkildə hərbi təyyarə ilə Mosk-
vaya qaçmışdır. Öz hakimiyyətini, 
nəyin bahasına olursa-olsun, 
qoruyub saxlamaq məqsədi güdən 
Əbdürrəhman Vəzirov bu ağır 
cinayətin bilavasitə təşkilatçısı və 
iştirakçısı olmuşdur. 

Azərbaycan SSR Ali Soveti 

Rəyasət Heyətinin sədri Elmira 
Qafarova, Azərbaycan Kommunist 
Partiyası Bakı Şəhər Komitəsinin 
birinci katibi Müslüm Məmmədov 
sovet imperiyasının qoşun 
hissələrinin Bakı şəhərinə yeridilməsi 
ilə əlaqədar heç bir konkret tədbir 
görmədiklərinə və vətəndaşların 
təhlükəsizliyini təmin etmədiklərinə 
görə yüksək vəzifəli şəxslər kimi 
öz üzərlərinə düşən məsuliyyətin 
öhdəsindən gəlməmişlər. Respublika 
rəhbərliyinin xəyanətkar siyasəti 
nəticəsində törədilmiş ağır cinayət 
azadlıqsevər Azərbaycan xalqının 
iradəsini qıra bilməmiş, onu daha da 
qəzəbləndirmişdir. Xalqın Sov. İKP-
yə və mövcud rejimə qarşı nifrəti son 
həddə çatmış, kommunistlər kütləvi 
şəkildə biletlərini ataraq  partiya 
sıralarını tərk etmişlər.

Xalqın tələbi və bir qrup deputa-
tın təşəbbüsü ilə 1990-cı il yanvarın 
22-də çağırılan Azərbaycan SSR 
Ali Sovetinin fövqəladə sessiya-
sında respublikanın əksər siyasi və 
dövlət rəhbərləri iştirak etməmişlər. 
Azərbaycanın həyatında baş vermiş 
dəhşətli yanvar faciəsi ilə bağlı 
sessiyaya respublika rəhbərlərinin 
gəlməmələri onların xalqın taleyinə 
biganə qaldıqlarını, törədilmiş 
cinayətdə bu və ya digər dərəcədə 
iştirak etdiklərini göstərmişdir. 
Buna baxmayaraq, sessiya yanvar 
hadisələrinə qiymət verməyə cəhd 
göstərmiş, bir sıra sənədlər qəbul 
etmişdir. Həmin sessiya SSRİ 

Ali Sovetinə, müttəfiq respubli-
kaların Ali sovetlərinə, dünyanın 
bütün ölkələrinin parlamentlərinə, 
Birləşmiş Millətlər Təşkilatına, 
eləcə də Azərbaycan SSR-də 
yaşayan bütün millət və xalqlara 
müraciətlər qəbul etmişdir. Elə 
həmin iclasda da hadisələrə hüquqi 
qiymət verilməsi məsələsi qaldırıl-
mış və Deputat İstintaq Komissiyası 
yaradılmışdı. Belə bir ekstremal 

vəziyyətdə keçirilmiş sessiyanın 
qəbul etdiyi qərarlar Azərbaycanın 
siyasi rəhbərliyi tərəfindən yerinə 

yetirilməmiş, sessiyanın qərarına 
zidd olaraq, fövqəladə vəziyyət Bakı 
şəhərində dərhal ləğv edilməmişdir.

Azərbaycan xalqını dəhşət və 
müsibətə düçar etmiş 20 Yanvar 
faciəsi bütün dünyada əks-səda do-
ğurmuş, mütərəqqi qüvvələrin qəzəb 
və hiddətinə səbəb olmuşdur. Sivil 
dövlətlərin təcrübəsindən fərqli ola-
raq Azərbaycanın siyasi rəhbərliyi 
nəinki istefaya getməmiş, hətta belə 

bir məqamda susmağı daha üstün 
tutmuşdur. Xalqın şəhidlər verdi-
yi faciəli günlərdə ölkə rəhbərliyi 

bu faciəyə rəsmi bəyanatla 
münasibətini bildirməmiş, xalqın 
qəzəbindən qorxaraq şəhidlərin dəfn 
mərasimində iştirak etməmiş, yas 
içində olan xalqa başsağlığı belə 
verməmişdir. 

Lakin imperiya qanlı əməlləri 
ilə Azərbaycan xalqının azadlıq 
hərəkatını boğa bilmədi. Əksinə, 
Kommunist Partiyası xalqın 
gözündən düşdü. O zaman yalnız 
umummilli liderimiz Heydər Əliyev 
bütün çətinliklərə baxmayaraq siyasi 
iradə nümayiş etdirərək, Moskva-
dakı Azərbaycan nümayəndəliyinə 
gəlmiş və SSRİ  rəhbərliyinin 
törətdiyi bu cinayəti   qətiyyətlə 
ittiham edərək  bəyanatla çıxış 
etmişdi. Azərbaycan rəhbərliyinə 
qayıdışdan sonra Heydər Əliyevin 
təşşəbüsü ilə 1994-cü ilin yanvar 
ayında Milli Məclisdə Azərbaycan 
xalqına qarşı dövləti cinayət olan 
faciəvi 20 Yanvar hadisələrinə 
siyasi qiymət verildi. Yalnız Heydər 
Əliyevin 1993-cü ildə hakimiyyətə 
qayıdışından sonra 1990-cı ilin 
Qanlı yanvar faciəsinə dövlət 
səviyyəsində siyasi-hüquqi qiymət 
verildi. “20 Yanvar faciəsinin 4-cü 
ildönümünün keçirilməsi haqqında” 
Azərbaycan Respublikası Prezi-
dentinin 5 yanvar 1994-cü il tarixli 
fərmanında deyilirdi: “Xalqımızın 
tarixinə Qanlı yanvar faciəsi kimi 
daxil olmuş 1990-cı ilin yanvarın     
20-də Azərbaycan öz azadlığı və 
müstəqilliyi uğrunda ilk şəhidlərini 
vermişdir. Tarixin yaddaşına qanla 
yazılmış həmin gündən bizi 4 illik 
zaman məsafəsi ayırır. Təəssüf ki, 
4 il ərzində 20 Yanvar hadisələrinə 
dövlət səviyyəsində lazımi siyasi-
hüquqi qiymət verilməmişdir”.

Fərmanda Milli Məclisə 20 Yan-
var hadisələrinə tam siyasi-hüquqi 
qiymətin verilməsi, bu məqsədlə 
parlamentin xüsusi sessiyasının 
keçirilməsi tövsiyə edilirdi. Milli 
Məclisdə müzakirələrin yekunu ola-
raq, 1994-cü il martın 29-da qəbul 
edilən qərarda, nəhayət ki, 1990-cı 
ilin Qanlı yanvar faciəsinə dövlət 
səviyyəsində siyasi-hüquqi qiymət 
verildi.

Daxil KƏRIMOV, 
hüquq üzrə fəlsəfə doktoru, 
Bakı şəhər 21 saylı notariat  

kontorunun notariusu

20 Yanvar faciəsi Azərbaycan xalqının 
yaddaşından heç vaxt silinməyəcək

�� 20 Yanvar hadisələrindən 27 il ötür. Ermənistanın 
Azərbaycana qarşı başladığı ərazi iddiaları nəticə etibarilə 
ölkəmizdə xalq hərəkatının genişlənməsinə səbəb oldu. 
Respublika vətəndaşları mərkəzin Azərbaycana qarşı 
məqsədli şəkildə həyata keçirdiyi məkrli plana etiraz edir, 
Dağlıq Qarabağ ermənilərinin separatçı və ekstremist 
hərəkətlərinin qarşısının alınmasını, haqq-ədalətin bərpa 
olunmasını tələb edirdilər.  

Ərazimizin hissə-hissə iş-
ğal edilməsinə qarşı “Torpaqdan 
pay olmaz!”-deyərək  qətiyyətlə 
mübarizə aparan xalqımızın milli 
ruhu, özünüdərk hissi daha da 
yüksəlmiş, müqavimət əzmi artmış-
dı. Həmin dövrdən başlanan ümum-
xalq hərəkatı getdikcə güclənmiş, 
kütləvi hal almış və Kremli 
silkələmişdi. Bundan  qorxuya 
düşən Sovet rejiminin həyata keçir-
diyi aqressiv cəza tədbirləri  xalqın 
içində olan narazılığı qətiyyən boğa 
bilmədi, əksinə bir qədər də artırdı. 

Azərbaycan xalqının getdikcə 
genişlənən etiraz dalğasını yatı-
ra bilməyən SSRİ rəhbərliyi ən 
amansız cəza üsuluna əl atdı. Dinc, 
əliyalın əhali 1990-cı il yanvarın 
19-dan 20-nə keçən gecə sovet 
ordusunun tankları, ağır artille-
riyası, qadağan olunmuş zəhərli 
güllələri, xüsusi təyinatlı hərbi 
dəstələri ilə qarşılaşdı. Bu dəhşətli 
hadisəni törətməkdə əsas məqsəd 

Azərbaycanın ərazi bütövlüyünü 
pozmaq cəhdlərinə, keçmiş SSRİ 
rəhbərliyinin respublikamızla 
bağlı apardığı qərəzli siyasətə, yerli 
rəhbərliyin xalqımızın mənafeyinə 
zidd mövqedə durmasına qarşı 
etiraz əlaməti olaraq küçələrə 
çıxmış dinc əhaliyə divan tut-
maq idi. Bu məqsədlə Bakıya və 
respublikanın digər rayonlarına 
sovet hərbi hissələri yeridildi. Dinc 
əhalinin kütləvi etiraz aksiyalarının 
ağır hərbi texnikanın köməyi ilə 

vəhşicəsinə dağıdılması təkcə süqu-
ta uğramaqda olan sovet rejiminin 
qorunması cəhdi kimi deyil, həm 
də azərbaycanlıların tarixi torpaq-
larından sıxışdırılıb çıxarılması 
ilə bağlı Çar Rusiyasının əsrlərlə 
apardığı mənfur siyasətin yeni 
şəraitdə davamı idi. Görünməmiş 
qəddarlıqla keçirilən cəza tədbirləri 
nəticəsində heç bir günahı olmayan 
132 dinc sakin öldürüldü, 744 nəfər 
yaralandı, 841 nəfər qanunsuz həbs 
olundu. Həlak olanların arasın-
da qadınlar, uşaqlar və qocalar 
olmuşdur. Bu hadisə sovet rejiminin 
törətdiyi ən qanlı faciələrdən biri və 
dinc əhaliyə qarşı yönəlmiş bəşəri 
cinayət idi.

20 Yanvar hadisəsinin başvermə 
səbəblərindən biri də Mixail Qor-
baçovun millətlər arasında ayrı-
seçkiliyə yol verməsi, milli ədavəti 
qızışdıran qərarların qəbul etməsi 
idi. 20 Yanvar qətliamına  qədər 
SSRİ və respublika rəhbərliyinin 

çıxardığı qərar və fərmanların heç 
birində Azərbaycanın xeyrinə bircə 
maddə belə olmamışdı. Bir tərəfdən 
Azərbaycan xalqını sakitləşdirməyə 
yönələn addımlar atılır, digər 
tərəfdən isə respublikanın 
suverenliyinə, ərazi bütövlüyünə 
xələl gətirən qərarlar qəbul olunur-
du. Bu, Ermənistanın Sovet İttifaqı 
rəhbərliyi tərəfindən ən yüksək 
səviyyədə müdafiə olunduğunu 
göstərirdi.

Sovet İttifaqı rəhbərliyinin 

Azərbaycan xalqına qarşı ən böyük 
xəyanəti özünü 1989-cu ilin yan-
varında bir daha  göstərdi. Həmin 
il yanvarın 12-də “Azərbaycan 
SSR-in Dağlıq Qarabağ Muxtar 
Vilayətində xüsusi idarəçilik for-
masının tətbiqi haqqında” SSRİ Ali 
Soveti Rəyasət Heyəti qərar qəbul 
etdi və bu, ermənilərin istəyinə tam 
uyğun idi. Çünki DQMV-də xüsusi 
idarəçilik forması tətbiq edildiyi ilk 
gündən birbaşa Moskvaya tabe olan 

ermənipərəst Arkadi Volski burada 
yaşayan bütün soydaşlarımızın çıxa-
rılmasına nail oldu. Qısa müddətdə 
50 min azərbaycanlı DQMV-dən 
qovuldu. Halbuki, Azərbaycanın o 
dövrkü siyasi rəhbərliyi sözügedən 
idarənin yaranmasını böyük uğur 
kimi qiymətləndirir və bu idarəyə 
çox böyük ümidlər bəsləyirdi. 

Yalnız xalq hərəkatının təsiri 
altında 1989-cu il noyabrın 28-
də vilayətin idarəsi mərkəzin 
nəzarəti altında olan Azərbaycan 
SSR Təşkilat Komitəsinə tapşı-
rıldı. Bu da bir nəticə vermədi. 
Çünki Kremldən idarə olunan 
Azərbaycan rəhbərliyi Təşkilat 
Komitəsinə xalqını, Vətənini sevən 
bir azərbaycanlı təyin edə bilmədi. 
Bu işdə yenə də M.Qorbaçovun 
göstərişi əsas rol oynadı.  Təşkilat 
Komitəsinin sədri təyin edilən 
V.Polyaniçko, əslində, öz sələfinin 

siyasətini davam etdirir və 
azərbaycanlılar bilərəkdən sıxışdı-
rılırdı.

Təəssüf ki, o dövrdə 
Azərbaycanda hakimiyyətdə olanlar 
qorxaqlıq, səbatsızlıq göstərdilər və 
xalqa qarşı xəyanət yolunu tutdular. 
Həmin dövrdə Azərbaycanı Kom-
munist Partiyasının rəhbərləri idarə 
edirdilər. Təbii ki, onlar Moskvadan 
gələn göstərişləri, əmrləri yerinə 
yetirirdilər. O vaxt Azərbaycan 

rəhbərliyinə elə adamlar rəhbər 
təyin edilmişdi ki, Kremlin hər bir 
əmrinə tabe olsunlar. Şübhəsiz, 20 
Yanvar facəsinin baş verməsində 
Azərbaycan hakimiyyətinin, 
xüsusilə Əbdürrəhman Vəzirovun  
qətiyyətsizliyi, qorxaqlığı və 
cəsarətsizliyi də müəyyən rol 
oynadı. Əgər həmin vaxt respubli-
kaya vətənpərvər, xalqını, millətini 
sevən insanlar rəhbərlik etsəydi, 
bəlkə də, bu faciə baş verməzdi. 
Bundan əvvəl Gürcüstanda da oxşar 
hadisə baş vermişdi. Həmin qanlı 
hadisələr törədiləndə bu respubli-
kanın rəhbəri etiraz əlaməti olaraq 
istefa verdi. Yəni o dövrlərdə 
Azərbaycan rəhbərliyinin zəifliyi, 
Kremlin tapşırıqlarını can-başla 
yerinə yetirməsi, mütiliyi, söz 
sahibi olmaması da bu faciəyə 
rəvac verdi. Əgər respublikanın 
başçısı keçmiş SSRİ rəhbəri Mixail 

Qorbaçovla ciddi şəkildə danışıqlar 
aparsaydı, bəlkə də, qırğının qarşısı 
alına bilərdi. Ən dəhşətlisi bu idi ki, 
bu faciə müxtəlif yollarla ört-basdır 
edilir, günahkar isə Azərbaycan 
xalqı hesab olunurdu. 

Ə.Vəzirov gecə ikən 
Azərbaycandan qaçdıqdan sonra nə 
onu əvəz edənlər, nə də 2 il sonra 
hakimiyyəti ələ alan AXC-Müsavat 
cütlüyü 20 Yanvar hadisələrinə hü-
quqi-siyasi qiymət verməyi bacardı-

lar. 1990-cı ilin yanvarından sonra 
hakimiyyətdə olan qüvvələrin bu 
məsələdə ilk vəzifəsi faciəni təhlil 
etmək, günahkarları üzə çıxarmaq 
və bu dəhşətli hadisəyə dövlət 
səviyyəsində siyasi-hüquqi qiymət 
vermək olsa da, faktiki olaraq heç 
bir tədbir görülmədi. Azərbaycan 
SSR Ali Sovetinin 1990-cı il yanvar 
ayının 22-də çağırılan fövqəladə 
sessiyası öz işini yarımçıq qoydu və 
sonrakı sessiyalarda bu məsələnin 
müzakirəsini davam etdirmədi. Ali 
Sovetin yanvar hadisələrini tədqiq 
etməli olan komissiyasının da işi 
başa çatdırılmamış qaldı.

20 Yanvar faciəsi törədilən 
zaman Azərbaycan cəmiyyəti iflic 
vəziyyətinə düşmüş, informasi-
ya blokadasına salınmış, radio, 
televiziya susdurulmuş, yazılı 
mətbuatın nəşrinə qadağa qoyul-
muşdu. Qabaqcadan hazırlanmış 

plan əsasında televiziyanın  enerji 
bloku partladılmış və xalq baş verən 
bütün hadisələrdən xəbərsiz qalmış-
dı. Həmin vaxt  Azərbaycan xalqı 
sanki, başsız, sahibsiz qalmışdı. 

Belə ağır vəziyyətdə xal-
qına həyan çıxan, o vaxt SSRİ 
rəhbərliyinin min fitnə-fəsadı ilə 
siyasi səhnədən kənarlaşdırılımış 
ümummilli lider Heydər Əliyev 
oldu. Ulu öndər özünü və ailə 
üzvlərini təhlükə qarşısında 
qoyaraq, böyük cəsarət nüma-
yiş etdirmiş və yanvarın 21-də 
Azərbaycanın Moskvadakı daimi 
nümayəndəliyində mətbuat konfran-
sı keçirərək, 20 Yanvar faciəsinin 
mahiyyətini açıqlamışdı. İmpe-
riya rəhbərliyini qatil adlandıran 
Heydər Əliyev faciənin törədilmə 
səbəblərini və təşkilatçıların adlarını 
açıqlamışdı. 20 Yanvar faciəsini 
törədənlərin cinayət məsuliyyətinə 
cəlb edilməsini qətiyyətlə tələb 
edən  ulu öndər baş vermiş 

faciə ilə əlaqədar Azərbaycan 
xalqına başsağlığı vermişdi. 
Müdrik şəxsiyyətin Moskva 
nümayəndəliyindəki tarixi çıxışı-
nın mətni bütün maneələrə bax-
mayaraq, dünyaya yayılmışdı. Bu 
çıxış məhz o zaman informasiya 
blokadasında olan Azərbaycanda 
baş verən 20 Yanvar faciəsinə əsl 
siyasi qiymət idi.

1993-cü ildə xalqın xahi-
şi ilə hakimiyyətə qayıtdıqdan 
sonra ulu öndər Heydər Əliyevin 
təşəbbüsü ilə Milli Məclis həmin 
tarixi Ümumxalq Hüzn Günü elan 
etmişdir və həmin gün respubli-
kamızda hər il qeyd edilir. Qanlı 
hadisə zamanı canlarını qurban 
vermiş  Azərbaycan Respublikası 
vətəndaşlarına ölkə Prezidentinin 
fərmanına əsasən “20 Yanvar 
şəhidi” fəxri adı verilmişdir. 
Eləcə də “1990-cı il 20 Yanvar 
hadisələri zamanı əlil olmuş 
şəxslərə dövlət qayğısının artırıl-
ması haqqında” sərəncama əsasən 
müxtəlif tədbirlər həyata keçirilir. 

Şəhidlərimizə və hadisələr zamanı 
əlil olanlara müvafiq müavinət, 
həmçinin həmin ailələrə ölkə başçı-
sının fərmanı ilə Prezident təqaüdü 
verilir. 

Ulu öndərin siyasi kursunu 
uğurla davam etdirən Prezident  
İlham Əliyev şəhid ailələrinin sosial 
müdafiəsinin gücləndirilməsini, 
mənzil şəraitinin yaxşılaşdırılmasını 
və digər problemlərin aradan qaldı-
rılmasını daim diqqət mərkəzində 
saxlayır. Dövlətimizin başçısı hər il 
yanvarın 20-də  Şəhidlər xiyabanına 
gələrək, şəhidlərimizin xatirəsini 
ehtiramla yad edir, şəhid ailələri 
ilə görüşür, onların qayğıları ilə 
maraqlanır, “Əbədi məşəl” abidə 
kompleksi önünə əklil qoyur. 

İlahə ƏLƏSGƏROVA, 
Yasamal Rayon Qeydiyyat  

Şöbəsinin rəisi

Azərbaycan xalqı bu günü heç vaxt yaddan çıxar-
mayacaq və gələcəkdə də hər il bu gün qeyd olunmalı-
dır. Azadlıq, müstəqillik uğrunda özlərini qurban verən 
şəhidlərimizin hamısının xatirəsini həmişə qəlbimizdə 
yaşatmalıyıq. Hesab edirəm ki, bugünkü müstəqil, qüdrətli 
Azərbaycan xalqımızın ən böyük sərvətidir. Şəhidlərimizin, 
canlarını qurban vermiş insanların bu işdə böyük xidməti 
olubdur. Bu da heç vaxt yaddan çıxarılmamalıdır.

İlham ƏLİYEV  
Azərbaycan Respublikasının Prezidenti

Milli tariximizin şanlı səhifəsi


